
KNJIGA AJŠE HAFIZOVIĆ-HADŽIMEŠIĆ Negdje oko ovogodišnjeg Dana nezavisnosti 
Bosne i Hercegovine, u tmurnom ozračju 
svjetskih geopolitičkih dešavanja, trojica 
trinaestogodišnjaka stojala su na hodniku 
jedne osnovne škole, razgovarajući o Agre-
siji na Bosnu i Hercegovinu i krvavom ratu 
koji se završio mnogo godina prije njihovog 
rođenja, ali čiji eho i dalje odjekuje ispod 
površine njihovog kratkog životnog iskustva. 
Spominjali su velike riječi koje nisu sasvim 
razumjeli, ali su bili svjesni njihove važnosti. 
Pored njih je zastao jedan mlađi dječak, koji, 
čuvši riječ genocid, odvažno reče: 

- Genocida nije bilo!

- Šta si to rekao? – prijekorno upita jedan od 
trinaestogodišnjaka.

- Genocida nije bilo! – ponovi mali, s još više 
samopouzdanja.

Istog trena onaj dječak mu udari jak šamar 
– u to se ne dira. Jedan uplakan, ne znajući 

šta ga je snašlo, drugi uvrijeđen i ponosit u 
isto vrijeme, slučaj su raspravili pred dežur-
nim nastavnikom.

Pogubno je da se više od tri decenije nakon 
završetka Agresije na Bosnu i Hercegovinu 
naša djeca međusobno sukobljavaju zbog 
krvave prošlosti svoje domovine, da sje-
de u klupama jedni pored drugih uvjereni 
u potpuno različite istine o toj prošlosti. 
Međutim, unatoč raznim interpretacijama 
proteklog rata, istina može biti samo jedna, 
objektivizirana strogo utvrđenim pravilima 
dokazivanja. Kada je na Međunarodnom 
sudu, na osnovu svjedočenja, dokumena-
ta, forenzičkih dokaza i utvrđene namjere, 
dokazan Genocid u Srebrenici, on je postao 
historijska istina i pravna činjenica. Nijedan 
narativ to više ne može osporiti niti dokazati 
suprotno, pogotovo ne lažni. 

Prenošenje lažnog narativa novim genera-
cijama nije samo pogrešna interpretacija 
historije već, kako tvrde stručnjaci, ontološki 
i etički otrov koji truje samu srž društvenog 
bića, podižući generacije koje žive u stanju 
stalne pripravnosti za sukob. Bez prihvatanja 
sudski utvrđenih činjenica, nove generacije 
ostaju u rovovima svojih očeva, nesposobne 
da izgrade mirnu budućnost.

Negiranje se u nauci o genocidu smatra po-
sljednjom fazom genocida, jer ono nastoji 
uništiti sjećanje na žrtvu i opravdati počini-
oca, a istinu o stradanju proglasiti nepostoje-
ćom. Za djecu preživjelih negiranje je stalna 
trauma, dok je za djecu počinilačke strane to 
moralni teret koji ih sprečava da se razviju 
u empatična ljudska bića. Kada se mladom 
čovjeku od djetinjstva servira lažni narativ 
kao jedina istina, on postaje imun na činje-
nice i gubi sposobnost kritičkog mišljenja. 
Prenošenjem laži, nove generacije se "infici-
raju" krivicom koja nije njihova, ali postaje 
njihova onog trenutka kada odluče da u tu 
laž povjeruju i da je šire. Mladi ljudi se uče da 

ignorišu materijalne dokaze u korist "nacionalnog 
ponosa", što ih dovodi u sukob s međunarodnim 
pravom i civilizacijskim tekovinama, stvarajući ge-
toiziran mentalitet.

Kako smo dopustili da se ovo desi tolikom broju 
mladih u poslijeratnim generacijama u Bosni i Her-
cegovini? Krivica nije samo na onima koji su isti-
nu nečasno skrivali i falsifikovali bez imalo stida, 
već djelimično i na nama koji je nismo dovoljno 
otkrivali i na njoj insistirali. A istina o Agresiji na 
Bosnu i Hercegovinu i genocidu koji je izvršen nad 
bošnjačkim narodom jedna je od najtemeljitije do-
kumentovanih istina u modernoj historiji, utvrđe-
na nakon što je prošla kroz najteži filter provjere 
– međunarodni sudski proces.

Veliki dio odgovornosti snosi i međunarodna za-
jednica po čijoj „preporuci“ skoro dva desetljeća 
(1999–2017) u bosanskohercegovačkim školama 
nije bilo dozvoljeno izučavanje perioda 1992–1995, 
što predstavlja jedan od najkontroverznijih obra-
zovnih eksperimenata u postkonfliktnim društvi-
ma. Smatrajući da su rane previše svježe i da bi 
poučavanje o ratu izazvalo nove tenzije, preporuka 
je bila da se historija završi s 1990. godinom, dok 
se ne postigne "zajednički narativ“. Ovaj potez di-
rektno je oblikovao svijest današnjih mladih gene-
racija i stvorio vakum ispunjen lažnim narativima, 
odgovornim za formiranje suprotstavljenih slika o 
ratu i konzerviranje konflikta. Dok se u brojnim 
zemljama širom svijeta izučava Genocid u Srebre-
nici, u Bosni i Hercegovini, u Federaciji, to je slučaj 
tek unazad nekoliko godina. Temelj tog izučavanja 
trebalo bi da budu sudski utvrđene činjenice Me-
đunarodnog krivičnog suda za bivšu Jugoslaviju. 

Knjiga „Na strani čovječnosti“ autorice Ajše Hafi-
zović-Hadžimešić na jedinstven i krajnje zanimljiv 
način govori upravo o toj za nas neizmjerno važnoj 
temi, odnosno o instituciji na kojoj je istina o ratu u 
Bosni i Hercegovini pravno utvrđena. Ova izuzetno 
važna knjiga, jedna od rijetkih koja se bavi naslije-
đem Haškog tribunala, zbirka je intervjua koji su 
nastajali tokom autoricinog dugogodišnjeg pra-
ćenja rada Haškog tribunala za Preporod, novine 

Islamske zajednice u Bosni i Hercegovini. Njeni 
sagovornici bili su eksperti međunarodnog prava, 
sudije, tužitelji, istražitelji i saradnici Međunarod-
nog krivičnog suda za bivšu Jugoslaviju (MKSJ), 
Međunarodnog rezidualnog mehanizma za kri-
vične sudove (MRMKS), zatim njemačkog Bunde-
skriminalamta (BKA) i njegovog Centralnog ureda 
za istrage ratnih zločina, zahvaljujući čijem radu su 
izrečene prve presude za genocid počinjen u Bosni 
i Hercegovini 1992. godine, kao i ICMP-a koji je re-
zultatima svoga rada u velikom broju vratio imena 
žrtvama genocida. Među njenim sagovornicima su 
i oni koji putem najviših međunarodnih institucija, 
kao što su UN, Vijeće Evrope i Evropski parlament, 
vode bitke za razvoj međunarodnog prava i pro-
vođenje Konvencije o sprečavanju i kažnjavanju 
zločina genocida i Ženevskih konvencija, kao i 
predstavnici nevladinih organizacija koje istrajno 
šire istinu o Srebrenici u Bosni i Hercegovini i van 
nje. Naročito mjesto pripada žrtvama Genocida u 
Srebrenici, Muniri Subašić i Kadi Hotić, majkama 
kojima su u Genocidu ubijeni sinovi, muževi i bra-
ća, a koje su u svojoj borbi za pravdu i istinu o po-
činjenom Genocidu, zajedno s drugim majkama, 
postale oličenje ljudske hrabrosti i moralne snage.

Poslužit ćemo se riječima autorice Hafizović-Hadži-
mešić i njenih sagovornika da istaknemo činjenice 
o Haškom tribunalu koje bismo svi trebali znati.

HAŠKI TRIBUNAL

Agresija na Bosnu i Hercegovinu prvi je rat u Evropi 
koji je, u novoj eri digitalizacije, emitovan uživo. 
Svjetska javnost bila je zaprepaštena reporterskim 
izvještajima o etničkom čišćenju i otkrićima kon-
centracionih logora u okolini Prijedora, u ljeto 
1992. Slike izgladnjelih logoraša i izvještaji novina-
ra stvorili su ogroman pritisak na zapadne vlade 
da reaguju. Pored toga, izvještaji tadašnjeg speci-
jalnog izvjestitelja UN-a za ljudska prava Tadeusza 
Mazowieckog direktno su ukazivali na sistematska 
kršenja humanitarnog prava. 

Na sjednici Vijeća sigurnosti 6. oktobra 1992. 
godine Sjedinjene Američke Države odlučno 
iniciraju Rezoluciju 780, koja dovodi do osni-
vanja Ekspertne komisije s ciljem prikuplja-
nja i analize informacija o teškim kršenjima 
međunarodnog humanitarnog prava na 
području bivše Jugoslavije. Iako mnogi nisu 
vjerovali da će ova komisija zaživjeti, profe-
sor Mahmoud Charif Bassiouni, postavljen 
na njeno čelo, nije dozvolio da to bude samo 
još jedan jalovi pokušaj pranja savjesti me-
đunarodne zajednice, već je svojim odluč-
nim zalaganjem osigurao njen uspjeh. Zbog 
nedostatka odobrenih sredstava od UN-a za 
istrage ove komisije, prof. Bassiouni je iz vla-
stitih izvora osigurao 800.000 dolara i time 
omogućio da njen rad rezultira opsežnim 
izvještajem o zločinima počinjenim u BiH.  

Konačni izvještaj Komisije dokumentovao je 
sistematsko etničko čišćenje, logore, masov-
na silovanja i razaranja kulturnih dobara, i 
smatra se najobimnijim do sada na ovoj razi-
ni. Čak 65.000 stranica dokaznog materijala, 
teretnim kontejnerom je iz Čikaga transpor-
tovano u Hag, gdje je korišten u podizanju 
optužnica protiv prijedorskih zločinaca, kao 
i u procesu protiv političkog i vojnog vrha 
RS – Karadžića i Mladića. 

Komisija je dokazala da zločini nisu bili izo-
lovani incidenti, već dio organizovanih pla-
nova, što je uvjerilo Vijeće sigurnosti UN-a da 
je neophodno osnovati sud za procesuiranje 
odgovornih, rezultirajući usvajanjem Rezo-
lucije 808 o osnivanju Međunarodnog kri-
vičnog suda za bivšu Jugoslaviju 22. februara 
1993. Iste godine, 25. maja, Vijeće je izglasalo 
Rezoluciju 827 o usvajanju Statuta MKSJ. 

Međutim, prvih nekoliko godina njegovog 
postojanja obilježila je nebriga međuna-
rodne zajednice i snažni politički pritisci iz 
regiona i svijeta, uz dosta sumnje u pogledu 
onoga što će MKSJ moći da postigne. Sama 
potraga za kandidatom za mjesto glavnog 

tužioca trajala je 14 mjeseci, jer je Rusija za-
htijevala da na ovom mjestu ne bude musli-
man niti neko iz zemalja NATO-a. Poslužimo 
se riječima jednog od predsjednika MKSJ i 
MRMKS Carmela Agiusa: „Izgledi: nula, 
zarez nula.“ Alan Tieger, viši tužitelj MKSJ,  
sjeća se uredničkog komentara na osnivanje 
MKSJ u uglednim novinama, koji u obliku 
karikature prikazuje dvojicu vojnika kako se 
valjaju od smijeha, reagujući na vijest da je 
uspostavljen Međunarodni tribunal. 

MKSJ je predstavljao tek treći međunarodni 
sud kome je u nadležnosti bilo međunarod-
no krivično pravo, nakon sudova u Nurnber-
gu i Tokiju, pred kojima su vođena suđenja 
za zločine u Drugom svjetskom ratu. Kao 
prvi međunarodni sud modernog doba, nije 
imao primjer pravne prakse koju je mogao 
slijediti. Pored toga, osnovan je dok su suko-
bi u bivšoj Jugoslaviji još uvijek bjesnjeli, što 
je ograničavalo rad istražitelja, a u početnim 
godinama prepreka je bio i ozbiljan nedosta-
tak saradnje država u regionu. 

Zapravo, to je bio i najveći strukturni nedo-
statak MKSJ, kao i svih drugih međunarod-
nih tribunala – nemogućnost primoravanja 
država na dostavljanje dokaza. Srbija i Hrvat-
ska ne samo da su kategorički odbijale sarad-
nju s Tribunalom nego su aktivno ometale i 
protivile se njegovom radu. Pored toga, MKSJ 
nije imao vlastitu policijsku jedinicu, kao što 
je nisu imali ni drugi tribunali, i nedostaja-
le su mu ovlasti da hapsi bjegunce, pa je od 
država na čijoj su teritoriji oni bili zavisilo 
hoće li biti uhapšeni ili ne. Potrebne su bile 
godine da se počnu izvršavati nalozi Tribu-
nala za hapšenje i da se Tribunalu omogući 
pristup političkim i vojnim arhivima.

Cijeli Tribunal je u početku zauzimao tri 
sprata jedne nizozemske osiguravajuće kuće 
– sekretar je bio na prvom, suci na drugom, 
ured tužitelja na trećem spratu. Tužiteljstvo 
je činilo samo 35 članova osoblja, s tim da 

je većina advokata i istražitelja bila privremeno 
dodjeljivana Tribunalu od strane njihovih vlada. 

Richard Goldstone, prvi glavni tužitelj MKSJ, pri-
sjeća se: „MKSJ smo morali graditi od temelja, 
odozdo prema gore, uprkos skepsi i nedovoljnoj 
podršci. Imali smo sreću da nađemo odličan i pre-
dan kadar – izuzetno kompetentne i požrtvovane 
ljude, potpuno posvećene poslu koji su radili na 
sudu, a dolazili su iz cijelog svijeta.“

Prva istraga Ekspertne komisije Vijeća sigurnosti 
UN-a bila je vezana za Prijedor, osiguravši obiman 
dokazni materijal, tako da su i prve istrage MKSJ 
krenule od Prijedora, Vlasenice i logora Sušica. Već 
4. novembra 1994. godine Tužilaštvo MKSJ podiglo 
je prvu optužnicu protiv bosanskog Srbina Dragana 
Nikolića, zvanog Jenki, komandanta logora Sušica 
u Vlasenici, zbog zločina protiv čovječnosti, teške 
povrede Ženevskih konvencija i kršenja zakona i 
običaja ratovanja. Uhapsit će ga trupe SFOR-a 20. 
aprila 2000, u okolini Smedereva, odakle je preba-
čen u Hag gdje je priznao krivicu.

Početkom 1994. desilo se prvo hapšenje jednog rat-
nog zločinca. Njemačka policija uhapsila je Duška 
Tadića i izručila ga Haškom tribunalu u maju 1995, 
čime je on postao prvi zatvorenik pritvorske jedi-
nice u Scheveningenu. Suđenje Tadiću se smatra 
ključnim za opstanak Tribunala, jer je pokazalo da 
Tribunal može funkcionirati i da je međunarodna 
pravda moguća. 

U Srbiji je 2. marta 1996. uhapšen pripadnik Vojske 
RS Dražen Erdemović, koji se već 31. marta izjasnio 
krivim za zločine protiv čovječnosti. Bio je prvi zlo-
činac koji je priznao zločine i rekonstruisao radnje 
vršenja zločina.

Louise Arbour, glavni tužitelj (199–1999), podnijela 
je 22. maja 1999. optužnicu protiv Slobodana Milo-
ševića i četverice drugih za zločine protiv čovječ-
nosti. To je bila prva podignuta optužnica protiv 
aktuelnog predsjednika jedne države.

Prvi uhapšeni visoki politički dužnosnik bio je 
Momčilo Krajišnik, koji je stigao u haški pritvor u 
aprilu 2000, a godinu dana poslije pridružio mu se 

i Slobodan Milošević. Dva mjeseca prije toga dobro-
voljno se Haškom tribunalu predala Biljana Plavšić.

S malim šansama za uspjeh i uprkos očekivanji-
ma, MKSJ je ne samo opstao već je tokom godina  
prerastao u tijelo koje je formuliralo univerzalne 
standarde, uobličilo i usavršavalo najbolju praksu 
i pokazalo da nekažnjivost više nije pravilo, te da 
čak i oni na najvišim položajima mogu biti pozvani 
na odgovornost. U nastavku navodimo najznačaj-
nija dostignuća rada Haškog tribunala.

- 	 MKSJ je podigao optužnice protiv 161 osobe 
i pozvao ih na odgovornost, uz stopu izvrše-
nja od 100%, što je bez presedana. Sve osobe 
protiv kojih je sud podnio optužnicu za kr-
šenje međunarodnog humanitarnog prava 
izvedene su pred lice pravde.

- 	 Prikupljena je značajna dokumentacija o 
sukobima iz devedesetih godina i o počinje-
nim zločinima u tom periodu.

- 	 Bogata sudska praksa MKSJ razjasnila je 
mnoge aspekte međunarodnog humanitar-
nog prava i međunarodnog krivičnog prava. 

- 	 Zahvaljujući pionirskom radu MKSJ i MKSR 
(Međunarodni krivični sud za Ruandu) usta-
novljen je cijeli sistem međunarodnih sudo-
va i tribunala, koji prije njih nije postojao.

- 	 Ratni zločini postali su međunarodna nad-
ležnost, što se nikada prije nije desilo. Čak i 
u Nirnbergu su međunarodno humanitarno 
pravo primijenili multinacionalni (ne među-
narodni) sudovi četiri sile pobjednice. Na-
kon toga, tokom perioda od gotovo pedeset 
godina, nije učinjen nijedan pokušaj provo-
đenja međunarodnog humanitarnog prava.

- 	 Međunarodni sud je razvio važan korpus 
proceduralne sudske prakse u vezi s me-
đunarodnim pravom na pravično suđenje 
i međunarodnim standardima vođenja za-
konitog sudskog postupka. Dokazao je da je 
moguće voditi postupke i u najkompleksni-
jim predmetima. 

- 	 Na mnogo načina Haški tribunal je 
pomogao da uđemo u novu eru po-
zivanja na odgovornost – eru u kojoj 
je jasno očekivanje da međunarodna 
zajednica može i hoće odgovoriti na 
užasne zločine počinjene za vrijeme 
oružanih sukoba i za vrijeme mira, eru 
u kojoj je ljudsko dostojanstvo svakog 
čovjeka vrednovano i gdje će svi od-
govorni za međunarodne zločine biti 
pozvani na odgovornost. 

- 	 Na MKSJ je donesena prva osuđujuća 
presuda za silovanje kao zločin protiv 
čovječnosti. Dok je u nekim sudskim 
postupcima nakon Drugog svjetskog 
rata silovanje bilo označeno kao rat-
ni zločin, u presudi Kunarcu, Kovaču 
i Vukoviću za silovanje Bošnjakinja u 
Foči 1992. godine prvi put je u historiji 
jedan međunarodni sud okvalificirao 
silovanje i seksualno porobljavanje 
kao zločin protiv čovječnosti.

- 	 U procesu protiv Duška Tadića prvi 
put je presuđeno za seksualno nasilje 
nad muškarcima.

- 	 U procesu protiv Krstića uspostavlje-
na je veza između silovanja, etničkog 
čišćenja i genocida.  

- 	 Presude Tribunala su dovele do toga 
da Vijeće sigurnosti UN-a usvoji Rezo-
luciju 1325 (2000) pod nazivom Žene, 
mir i sigurnost, kojom se prvi put pre-
poznaje nesrazmjeran i jedinstveni 
utjecaj oružanog sukoba na žene, za-
tim Rezoluciju VS 1820 (2008) o ukla-
njanju spolno utemeljenog nasilja u 
oružanim sukobima te Rezoluciju VS 
1888 (2009) o borbi protiv seksualnog 
nasilja nad ženama i djecom u oruža-
nim sukobima.

- 	 Međunarodni sud pravde, koji ima nad-
ležnost za utvrđivanje odgovornosti 

država, zaključio je da je Srbija prekr-
šila Konvenciju o genocidu tako što nije 
spriječila Genocid u Srebrenici i kazni-
la počinitelje.

- 	 Tribunal je utvrdio prirodu sukoba i 
ciljeve zaraćenih strana. Nizom pre-
suda MKSJ pravosnažno je zaključeno 
da je u BiH bilo stanje međunarodnog 
konflikta. Srbija i Hrvatska su izvršile 
Agresiju na Bosnu i Hercegovinu po-
sredstvom Vojske Republike Srpske i 
Hrvatskog vijeća obrane, nad kojima 
su imale opću kontrolu. Etničko čišće-
nje bilo je njihov cilj, a ne posljedica 
rata. Cilj vlasti Bosne i Hercegovine, 
napadnute s dvije strane, bio je odbra-
na i oslobađanje cjelokupne teritorije.

- 	 Uništavanje vjerskih i kulturnih obje-
kata je zločin protiv čovječnosti. U 16 
predmeta  procesuiranih pred MKSJ 
tretirano je i razaranje objekata vjer-
ske i kulturne baštine. Agresija na Bo-
snu i Hercegovinu 1992–1995. uključi-
vala je i sistematsko uništavanje više 
od 1.200 džamija.  

Naslijeđe 24 godine postojanja i rada Haš-
kog tribunala su: 10.800 dana suđenja, 4.650 
saslušanih svjedoka, arhiva od tri miliona 
stranica transkripta, dva petabajta digitalnih 
podataka i 30.000 sati jedinstvenih audio-
vizuelnih zapisa. Samo Tužilaštvo iza sebe 
je ostavilo 9.226.187 stranica dokumenata, 
13.954 audiotrake, 9.465 videozapisa, 4.054 
elektronska diska i 13.975 predmeta.

„Osnivanjem Haškog tribunala“, kako izvan-
redno naglašava bošnjački oficir za vezu s 
MKSJ/MRMKS Amir Ahmić,  „Bošnjacima 
je prvi put data prilika, koju su oni iskori-
stili, da na međunarodnom nivou dokažu 
posljednji genocid počinjen nad njima, na-
kon što su na ovim prostorima doživjeli niz 

genocida o kojima gotovo da nema pisanog traga, i 
nikada niko nije krivično odogovarao za njih.“

DA NIJE BILO HAŠKOG TRIBUNALA... 

Julija Bogoeva, analitičar u timu Ureda tužitelja 
MKSJ: „Izvjesno je da se bez Tribunala ne bi mno-
go znalo o ratu u Jugoslaviji, zato što u zemljama 
koje su nastale na tlu bivše Jugoslavije ne postoje 
uslovi za utvrđivanje činjenica o tom ratu, i zbog 
toga što utvrđivanje činjenica zahtijeva međusob-
nu saradnju koje ni dan-danas nema u pravom smi-
slu... Najvažniji dokumenti strana u sukobu ne bi 
ugledali svjetlo dana da ih nije tražio Tribunal, a to 
su najvažniji dokazi. Bitka za te dokumente bila je 
duga, komplikovana i neizvjesna. Nezamislivo je 
da bi neka od tih država dobrovoljno obznanila te 
dokumente ili ih, pak, ustupila na korištenje sudu 
susjedne države.“ 

Jean-Rene Ruez, istražitelj MKSJ: „Za Srebrenicu je 
više nego očigledno da bez postojanja Haškog tri-
bunala, istraga, brojnih suđenja i osuđujućih pre-
suda ne bi bila dostupna ni pravna ni historijska 
istina. Bio bi napisan izvještaj UN-a i, premda bi 
pretpostavka o zločinima velikih razmjera bio nje-
gov zaključak, negatorima bi bio lahak zadatak ga-
ziti po njemu. Nikakva individualna odgovornost 
na visokom nivou ne bi bila dokazana. Broj ubi-
jenih osoba ostao bi nepoznat. Zataškavanje ope-
racije uklanjanja tijela iz primarnih u sekundarne 
grobnice prošlo bi uspješno za generala Mladića i 
njegove pomagače.“ 

Amir Ahmić, bošnjački oficir za vezu s MKSJ/MR-
MKS: „Sramno je da u BiH niko ne odgovara za 
desetine hiljada ubijenih u opsadama Sarajeva, 
Bihaća i Goražda i drugih gradova, odnosno UN-
ovih zaštićenih enklava. Hipotetički, kada bismo  
zanemarili Haški sud i pregledali stanje predmeta 
u BiH, zaključili bismo da se ne zna kakav je rat 
bio, ko je i zašto ratovao, odnosno zaključili bismo 
da je u BiH bio rat svih protiv svih i da su svi imali 
neke lokalne zločinačke planove po selima i gra-
dovima, što je pravna obmana i najveća negacija 

počinjenog zločina u BiH, ali koja dolazi od pra-
vosuđa BiH, što predstavlja novi zločin nad istom 
žrtvom... Samo da počnu čitati haške presude imali 
bi šta raditi sljedećih 20 godina, jer presude vrve od 
imena zločinaca i dokaza o zločinima.“

Mirko Klarin, osnivač i urednik Agencije Sense: 
„Haški tribunal je ostavio ogromnu građu koja je 
vrlo malo poznata javnosti bivše Jugoslavije, a to 
je apsolutno dragocjeno kako bi se znalo šta se do-
godilo i zašto se dogodilo, i da se ne bi ponovilo.  
Danas, nažalost, javnost o tome sve manje zna... 
smatraju da je to prevaziđena stvar, da se treba 
okrenuti budućnosti i ne gledati na prošlost. Me-
đutim, to je strašno opasno, jer mi smo tako poku-
šali ne gledati na prošlost, na ono što se dogodilo 
u Drugom svjetskom ratu. Riješili smo zakopati to 
ispod zemlje ili gurnuti ispod tepiha, i onda nam se 
to osvetilo krajem 80-ih godina. Bilo je lahko mani-
pulirati s tim šta je ko kome učinio za vrijeme Dru-
gog svjetskog rata, jer nisu postojale nikakve sudski 
utvrđene činjenice o tome šta se zaista dogodilo.“ 

Alan Tieger, viši tužitelj MKSJ: „Ma šta da ova presu-
da bude značila za budućnost, ono što je važno je-
ste da ta dosad neviđena, ogromna količina dokaza 
koje je utvrdilo osam međunarodnih sudija iz razli-
čitih zemalja, kako bi objelodanili Karadžićevu kri-
vičnu odgovornost, van razumne sumnje treba biti 
bedem protiv poricanja i povijesnog revizionizma.“

SLUČAJ SREBRENICA

Nikada ranije jedan zločin nije bio predmet tako 
detaljne forenzičke istrage kao Genocid u Sre-
brenici. Ogromne zasluge za detaljnu i preciznu 
rekonstrukciju hronologije počinjenja Genocida 
u Srebrenici pripadaju Jean-Rene Ruezu, francu-
skom policijskom istražitelju koji je radio na MKSJ 
od 1995. do 2001. Po dolasku na MKSJ raspoređen 
je u tim za Sarajevo, ali je nakon pada Srebrenice 
odmah poslan na teren u Tuzlu. Zahvaljujući do-
kaznom materijalu koji je prikupio istražni tim ko-
jim je on rukovodio, podignute su optužnice protiv 
Ratka Mladića i Radovana Karadžića. Svjedočio je 

na svim procesima vezanim za Genocid u 
Srebrenici, od 2001. do 2016.

Nakon danonoćnog rada na istraživanju i 
prikupljanju dokaza koji su doveli do osuđu-
jućih presuda za Genocid u Srebrenici, Ruez 
je bio toliko iscrpljen da je morao uzeti dvo-
godišnje odsustvo. Istraga Haškog tribunala 
o Srebrenici, koju je predvodio u međuna-
rodnim krugovima, definira se kao najveća 
istraga ove vrste u 20. stoljeću. O tom svom 
iskustvu on kaže: „U Tuzlu smo došli 21. jula, 
dva istražitelja, treći je došao kasnije, jedan 
analitičar, jedan prevodilac i jedan lokalac. 
Početni cilj je bio provjeriti novinarske glasi-
ne. Izvučen sam iz mog tima za Sarajevo, kao 
i dva druga istražitelja iz svojih. Po povratku 
iz Tuzle, u augustu 1995, oni su se vratili u 
svoje timove, a ja sam ostao sam na predme-
tu Srebrenica, uz cijelu zbirku izjava. Počeo 
sam da sastavljam hronologiju dešavanja. 
U novembru sam na tri sedmice poslan sa 
Sarajevskim timom u Sarajevo, ali sam pri-
je odlaska tužitelju Marku Harmonu dao 
konačnu verziju hronologije dešavanja koju 
je koristio za sastavljanje optužnice protiv 
Ratka Mladića i Radovana Karadžića.“

Tokom cijele 1996. godine nije oformljen pra-
vi tim za Srebrenicu, radio je sam. Ponekad 
su mu se u određenim misijama pridruživali 
volonteri iz drugih timova. Taj nepostojeći 
tim za Srebrenicu nazvao je „Tim duhova“. 
Sam je pripremao planove misije za nastavak 
uzimanja izjava od ključnih svjedoka, i za te-
renske misije do vremena kada su locirana 
mjesta zločina i masovnih grobnica. Radio 
je i sekretarski posao – ispunjavao obrasce 
za registraciju dokaza, kako bi prikupljeni 
dokazi bili uneseni, čuvani ili poslani labora-
torijama; analizirao sve prikupljene podatke, 
nastavljao razvijati hronologiju, pripremao 
zahtjeve za misije... tek krajem 1996. godine, 
po samom dolasku u Hag, Peter McClosky je 
određen da bude pravni savjetnik u njego-
vom timu. Tada mu se pridružio i Asif Syed 

iz Pakistana, kao istražitelj, izvučen iz Sara-
jevskog tima. Dok je 1996. godina bila sezona 
ekshumacija, 1997. bila je sezona „lova“ na 
sekundarne grobnice. Tek je 1998. dobiven 
pravi tim posvećen predmetu Srebrenica. 

„U najbolje vrijeme imali smo pet istražite-
lja i tri analitičara. Glavni tim na predmetu 
Srebrenica su činili tužitelj Peter McCloskey, 
glavni istražitelj Jean-Rene Ruez, vojni ana-
litičar Richard Butler, analitičar Stefanie 
Frease, analitičar i tumač Adisa Karamura-
tović i nekoliko izvrsnih istražitelja. Bio je 
to, vjerovatno, najjači tim ljudi koji se može 
uopće odrediti za bilo koju istragu u bilo ko-
jem sudu. Imali smo sve što je trebalo. Sve 
što smo tražili odobreno nam je. Predmet 
Srebrenica bio je u srcu sistema.“

Imali su ogroman broj svjedoka koje su oda-
brali za intervju. Tuzlanska policija i bosan-
skohercegovačka Agencija za ratne zločine 
već su bili uradili veliki posao, uzevši nekoli-
ko stotina kratkih izjava svjedoka koje su pri-
javili kao slučajeve od značaja. Skoro tri go-
dine i više trajalo je intervjuisanje svjedoka.

„U slučaju Srebrenica imali smo ukupno de-
set preživjelih, koji su nam omogućili da pro-
nađemo mjesta njihovog zatočenja, a pone-
kad smo uz njihove izjave koristili snimke iz 
zraka kako bismo odredili mjesto pogublje-
nja i masovne grobnice. Primarna masovna 
grobnica u Kozluku pronađena je zahvalju-
jući informacijama koje su indirektno dobi-
jene iz izbjegličkog centra u Njemačkoj. Za-
hvaljujući svjedočenju Dražena Erdemovića, 
pripadnika 10. diverzantskog odreda vojske 
bosanskih Srba, saznali smo za pogubljenje 
pet stotina zatvorenika u Domu kulture u 
Pilici. Tišina vlasti RS-a o preživjelima bila 
je mrtva tišina, dok je njihova propaganda 
bila samo poricanje i prezir prema žrtvama i 
međunarodnoj zajednici. Krajem 1996. godi-
ne, kada je proces ekshumacije glavnih ma-
sovnih grobnica bio gotovo dovršen, časopis 

Newsweek objavio je članak „Genocid bez leševa“, 
jer je samo 500 tijela pronađeno na lokacijama 
gdje smo trebali pronaći hiljade njih. Znali smo da 
su te grobnice uznemiravane, zbog tragova teške 
mehanizacije, ali nije bilo načina da se procijeni 
broj žrtava. Tek nakon što su 1997. pronađene se-
kundarne masovne grobnice, bilo je jasno da su svi 
nestali mrtvi.“

U septembru 1995, nakon javne prezentacije sni-
maka Srebrenice iz zraka na kojima se vide mjesta 
masovnih grobnica koje je Madeleine Albright po-
kazala na zasjedanju Vijeća sigurnosti UN, vojska 
bosanskih Srba pokrenula je akciju premještanja 
tijela iz primarnih grobnica na udaljene lokacije, 
u cilju prikrivanja tragova svojih zločina. Glavni 
izazov u kontekstu istrage bio je locirati ta mjesta 
ponovnog ukopa i vratiti posmrtne ostatke žrtava. 

„Pored kratkih izjava svjedoka koje smo dobili od 
Agencije za istraživanje i dokumentaciju ratnih 
zločina i tuzlanske policije, i informcija koje smo 
sami otkrili kroz druge izvore, upotreba snimaka iz 
zraka i vodeća uloga američke vlade iz tog vremena 
predstavljala je prekretnicu u okončavanju zataška-
vanja broja tijela u tim istrebljenjima i prenošenja iz 
primarnih u sekundarne masovne grobnice. Zahva-
ljujući toj pomoći SAD, s ovim slikama uspjeli smo 
pronaći 28 sekundarnih masovnih grobnica.“

U prvom timu za Srebrenicu, koji je stigao u Tuzlu 
samo deset dana nakon pada Srebrenice, bila je i 
Stefanie Frease (SAD), istražiteljica MKSJ 1995–
2007. U procesima protiv optuženih za Genocid u 
Srebrenici svjedočila je o autentičnosti i pouzdano-
sti presretnutih razgovora oficira Vojske RS, koje su 
zabilježili pripadnici Armije BiH i SDB MUP-a RBiH, 
u julu 1995. Njih desetine svjedočilo je pred MKSJ 
u predmetu Srebrenica. Radiokomunikacije Vojske 
RS, koje su presreli Armija BiH I SDB MUP-a BiH, 
predstavljale su vitalan dokaz u svakom suđenju ve-
zanom za Srebrenicu. Većina tog materijala stigla je 
u Haški tribunal kroz transkripte koji su bili ručno 
pisani, čak i u učeničke bilježnice – zbog nestašice 
u ratu, a zatim prekucavani. Tim je tragao za više 
izvora kako bi potvrdio sadržaje ovih razgovora. 

U periodu od 1996. do 2001. istražitelji su identifi-
kovali više od 43 primarne i sekundarne masovne 
grobnice, kao grobnice koje su povezane s padom 
Srebrenice, i ekshumirali oko 22.

Tribunal je vodio postupke i izrekao presude protiv 
16 osoba za zločine počinjene u Srebrenici 1995, 
od koji je njih pet osuđeno na doživotni zatvor. Taj 
broj uključuje i sedam osoba presuđenih za Ge-
nocid ili pomaganje i podržavanje Genocida, i tri 
osobe koje su priznale krivicu.

BEZ SVJEDOČENJA PREŽIVJELIH NEMA PRAVDE

Pred Tribunalom je svjedočilo više od 4.000 žr-
tava i svjedoka. Izjave žrtava i svjedoka i njihova 
svjedočenja bila su temelj svega. Za sudije je bilo 
od presudne važnosti čuti šta su žrtve doživjele i 
vidjeti ih u sudnici. „Bez žrtava/preživjelih jedno-
stavno nema slučajeva, nema sudske prakse, nema 
pravde“, podsjeća Patricia Viseur Sellers (SAD), 
pravna savjetnica Ureda Tužilaštva MKSJ-a, viši 
zastupnik Tužilaštva i zamjenica voditelja Odjela 
za pravno savjetovanje. 

„Uprkos svim poteškoćama, žrtve su pristale vratiti 
se i opetovano svjedočiti u različitim predmetima 
pred Tribunalom. Ti ljudi su nam više puta ponovili 
da to rade zato što ne žele da više ikada iko prolazi 
ono kroz šta su oni prošli. Stepen hrabrosti koju su 
pokazali, i njihova predanost tome da poboljšaju 
situaciju za druge u budućnosti je nevjerovatan“, 
s dubokim poštovanjem govori Michele Jarvis, za-
mjenica glavnog tužitelja MKSJ/MRMKS.

Nije bilo lahko ni istražiteljima i pravnicima koji 
su godinama bili uz žrtve i dijelili njihova tragična 
iskustva. Serge Brammertz, glavni tužitelj MKSJ 
i MRMKS, kaže: „Ponekad me pitaju da li i dalje 
vjerujem u čovječnost nakon što sam vidio na šta 
su sve lideri spremni da osvoje ili očuvaju vlast. 
Moj odgovor je da, jer za mene je neizmjerno vri-
jedna privilegija bila vidjeti odlučnost i hrabrost 
žrtava i svjedoka, koji su smogli snage ustati pred 
tim moćnicima i svjedočiti šta se tačno desilo... 
Najznačajniji trenuci za mene u posljednjih deset 

godina bili su moji susreti sa žrtvama i svje-
docima – oni bi me uvijek podsjećali zašto 
je Tribunal osnovan. Oni nikada nisu gubili 
nadu, i zato je ni ja nisam gubio. Bez njih i 
bez njihove hrabrosti da dođu i svjedoče, Tri-
bunal nikada ne bi bio u mogućnosti ispuniti 
svoj mandat. Iako im presude nisu donijele 
njihove voljene natrag, ako osjećaju da je 
neka mjera pravde dostignuta, onda je naš 
rad bio vrijedan.“

Interesantno je, ali ne i čudno da su mnogi 
od onih koji su godine svog života nesebično 
posvetili traženju pravde za žrtve genocida 
i etničkog čišćenja u Bosni i Hercegovini i 
sami potomci žrtava Drugog svjetskog rata i 
boraca za ljudska prava, a borba koju su vo-
dili kako bi se utvrdila istina nije bila samo 
profesionalna već i duboko lična. Carmel 
Agius, predsjednik MKSJ i MRMKS, nazvao 
ih je  zapanjujućom zajednicom posvećenih 
ljudi iz cijelog svijeta, koji su ostavili poro-
dice, prijatelje, karijere, ili podnijeli lični ri-
zik, kako bi došli u Hag i služili većem dobru. 
Neki od njih platili su visoku ličnu cijenu 
zbog svoje potpune predanosti ispitivanju 
tih užasnih događaja.

Theodor Meron, sudija i predsjednik MKSJ 
(2012–2019) i prvi predsjednik MRMKS, žr-
tva je holokausta. Kao dijete je bio u logoru 
u Poljskoj. Kada je posjetio jamu Tomašica, 
rekao je: „Ovo mjesto kod mene izaziva ve-
oma, veoma posebna osjećanja, mene lično 
kao čovjeka, jer me podsjeća na kamenolom 
koji se nalazio u blizini grada gdje sam bio u 
logoru tokom rata, u kojem je ubijena moja 
majka. Ovo za mene ima mnogo veće znače-
nje od međunarodnog prava.“

Roditelji Alana Tiegera, višeg tužitelja MKSJ 
koji je radio na prvom slučaju procesuira-
nom na MKSJ i vodio slučaj Karadžić, preži-
vjeli su holokaust, a cijele njihove porodice 
su ubijene. „I nijedan preživjeli od toga ne 
može istinski pobjeći. Dakle, mogao sam 

svakodnevno svjedočiti vidljivim efektima 
tih zločina – tom osjećaju bijesa, bespo-
moćnosti i nemoći, s kojim sam odrastao. I 
svakako sam to osjećao kada sam se susreo i 
radio sa žrtvama iz Prijedora.“

Jean-Rene Ruez kaže da je od djetinjstva 
pripreman za misiju svog života – istraživa-
nje Genocida u Srebrenici. Otac mu je bio 
Francuz a majka Njemica. Od majke je mno-
go slušao o strahotama nacističkih zločina. 
Njena bol zbog tih zločina uveliko je uticala 
na njegovo opredjeljenje da bude na strani 
onih koji se bore protiv sljedbenika nacizma. 
Bio je uvjeren da je zločin protiv čovječno-
sti zločin protiv svih nas. „Bio sam duboko 
postiđen paralizom Zapada i UN-a, jer je za 
mene kao Evropljanina hladni rat okončan 
bez ikakve destrukcije u Evropi. Živio sam s 
tom dubokom prijetnjom o globalnom uni-
štenju tokom cijelog perioda moje mladosti. 
I onda smo mogli vidjeti kako se ta politički 
„ni Istok ni Zapad“ zemlja, ne samo raspada 
nego i kako njene stanovnike razdiru vuko-
vi... a ni Istok ni Zapad ne čine ništa da se to 
zaustavi, ili je to bilo tako malo. Vukovi su 
mogli slobodno loviti svoj plijen.“

Klaus Zorn, visoki istražitelj i rukovodilac 
Centralnog ureda za krivične istrage u Fe-
deralnom uredu za kriminalističku policiju 
(BKA) u Njemačkoj, koji je godinama radio 
na otkrivanju i hapšenju ratnih zločinaca 
koji su pobjegli u Njemačku, sjeća se: „Kao 
maleni dječak od majke sam slušao kako su 
ona i njeni roditelji bili prisiljeni napustiti 
svoj dom u Istočnoj Pruskoj, zajedno sa hi-
ljadama drugih ljudi koji su bježali od ruskih 
trupa prije nego što bude prekasno za bijeg. 
Ipak, nisam u potpunosti razumio sve što mi 
je pričala. Tek kasnije sam to shvatio i uvjerio 
se da je svijest i saznanje o zločinima i zvjer-
stvima Drugog svjetskog rata, uključujući, 
naravno, i one počinjene od strane nacistič-
kog režima, bila temeljni razlog moje želje 
da postanem policijski službenik, što me je 

u konačnici i motiviralo da učestvujem u istragama 
o zločinima genocida, zločinima protiv čovječnosti 
i ratnim zločinima uopće.“

Holokaust je bio najvažniji događaj u ranom razvo-
ju i Marka Harmona, višeg tužitelja MKSJ. Imao je 
komšije koji su preživjeli Holokaust s teškim fizič-
kim posljedicama, i nije sebi mogao odgovoriti na 
pitanje kako je neko mogao vršiti takve torture nad 
njegovim komšijama koji su tako fini ljudi. 

Richard Goldstone je svojom borbom protiv apar-
thejda u rodnoj Južnoafričkoj Republici postao 
pravni i moralni autoritet u svijetu. Iste sedmice 
kada je okončan aparthejd i kada je imenovan za 
člana prvog Ustavnog suda Južne Afrike, generalni 
sekretar UN-a zatražio je od predsjednika Nelsona 
Mendele da podrži njegovo imenovanje na mjestu 
prvog glavnog tužitelja Haškog tribunala. „Jedina 
opcija koju sam imao bila je da prihvatim tu pozi-
ciju,“ riječi su Richarda Goldstonea.  

Kenneth Scot, kao jedan od najpriznatijih američ-
kih i međunarodnih tužitelja u svijetu, 1998. godine 
s porodicom se preselio u Hag, gdje je 14 godina ra-
dio kao viši tužitelj na MKSJ, vodeći velike timove 
međunarodnih tužitelja, istražitelja, analitičara i 
drugih saradnika, tokom uspješno završenih pro-
cesuiranja slučajeva protiv trinaest glavnih ratnih 
zločinaca, uključujući optuženike iz vrha rukovod-
stva Herceg-Bosne. „Zaista je velika čast i prava 
privilegija da, dok sam živ, zastupam i govorim u 
ime žrtava stradanja koja su se dogodila u BiH tih 
godina. To osjećam izuzetno duboko, iskreno. Po-
vremeno, moje srce još uvijek pati, čak i sada, zbog 
žrtava – onih koji su živi i onih koji nisu.“

Peter Mccloskey, viši tužitelj  MKSJ, došao je na 
Tribunal 1. oktobra 1996. godine, i dva dana poslije 
toga počeo raditi na predmetu Srebrenica, ostavši 
na njemu 21 godinu, sve do prvostepene presude u 
predmetu Mladić. Radio je na svim predmetima ve-
zanim za dokazivanje Genocida u Srebrenici. Zbog 
toga su mu kolege s Tribunala dale nadimak „gos-
podin Srebrenica“. Na njegovu posvećenost borbi 
za prava žrtava uveliko je uticao njegov otac Pete 
McCloskey, kongresmen i veliki borac za ljudska 

prva. „Mojih 21 godina rada na MKSJ bile su privi-
legija i moja životna prilika koju sam iskoristio. Bio 
sam jedna od najsretnijih osoba na planeti zbog 
toga što sam uključen u ovaj rad.“ Završetak rada 
na MKSJ obilježio je u maju 2017, prešavši s kolega-
ma tužiteljima, istražiteljima i drugim članovima 
saradnicima Ureda tužitelja MKSJ Marš smrti od 
Potočara do Nezuka. Na ovaj marš su se sprema-
li gotovo 20 godina. Bilo je to prvi put da je neko 
nakon Dejtona organizirano prešao ovaj put smrti 
iz pravca kojim su u julu 1995. išli Bošnjaci iz Po-
točara, tražeći spas od pogubljenja u sigurnoj zoni 
UN-a Srebrenici – put smrti na kojem je ubijeno 
više od osam hiljada Bošnjaka za samo pet dana.

Britanski aktivist Waqar Azmi OBE je 2013. godine 
osnovao i sam finansirao Fondaciju Remembering 
Srebrenica, koja je za kratko vrijeme dobila podrš-
ku i britanske pozicije i opozicije. U prvoj godini 
postojanja Fondacija je imala jednu manifestaciju 
– komemorativni skup u Londonu, da bi danas or-
ganizovala najveću komemoraciju Genocida u Sre-
brenici na svijetu, s preko 1.000 manifestacija širom 
Velike Britnije. Fondacija je uspjela uvesti obrazo-
vanje o Genocidu u Srebrenici u škole širom Velike 
Britanije, putem kojeg je educirano desetine hilja-
da djece. Nacionalni Dan sjećanja na Srebrenicu se 
obilježava u cijeloj Velikoj Britaniji. Njihov program 
Lekcije iz Srebrenice, u okviru kojeg šalju delegacije 
u Potočare, najveći je projekt učenja o Genocidu, 
kroz koji su prošle stotine Britanaca, uključujući 
članove vlade, parlamentarne zastupnike, novina-
re, učitelje, vjerske lidere, profesore i studente.

On ističe: „Svi oni koji negiraju Genocid i veliča-
ju ratne zločince promoviraju ideologiju mržnje. 

Kada negiraju Genocid, oni negiraju ne samo 
ubistvo tih nevinih ljudi, žrtava Genocida, 
nego negiraju i zlo u svojim društvima, zlo 
mržnje koje je usađeno u njihovim srcima. 
Srebrenica je najsnažniji novi protuotrov za 
zločine iz mržnje, jer mržnja je dovela do 
Srebrenice... To je razlog zašto je učenje o 
Srebrenici toliko bitno – jer uči o opasnosti-
ma mržnje.“ 

Tužitelj Serge Brammertz smatra da je, na 
kraju, ključno obrazovanje: „Ono što je utvr-
đeno u sudnici, mora se učiti u učionici“. 
Doista je tako, kako bi sva naša djeca svoje 
živote mogla graditi na istini, a svoju zajed-
ničku sadašnjost i budućnost živjeti u miru, 
bez sukoba. „Istina mora biti katalizator koji 
će ujediniti narod Bosne i Hercegovine oko 
zajedničkog cilja pomirenja“, ističe predsjed-
nik MKSJ Carmel Agius.

„Tribunal je“, kako kaže Julija Bogoeva, „tuž-
na riznica koja nam stoji na raspolaganju. 
Važno je da znamo o Tribunalu, a riznicu 
koristimo. Bit ćemo bolji ljudi, bolja druš-
tva... Nalazim da je istina suština pravde, 
njen najvažniji sastojak. Prihvatanje istine 
je osnova povjerenja nužnog za uspostavlja-
nje prijateljskih odnosa i svestrane saradnje. 
Prihvatanjem na objektivan način utvrđenih 
i provjerljivih činjenica o tragičnoj zajednič-
koj prošlosti i vlastitoj ulozi u tome, strane 
koje su bile u sukobu prevazilaze tu prošlost 
i ona zaista postaje – prošlost, koja više ne 
opterećuje i ne ometa sadašnjost, već joj slu-
ži kao savjetnik i putokaz.“


